Miðvikudaginn 20. júlí 2005 var farin ferð til Flateyjar með menn úr landbúnaðarráðuneytinu, þá Sigurð Þráinsson og Níels Árna Lund. Með þeim var í för mælinga og hnit maðurinn Sigurgeir Skúlason landfræðingur og Kristín Huld Sigurðardóttir frá fornleifavernd ríkisins. Í þessari ferð voru makar þeirra og nokkur börn með.  Tilgangur ferðarinnar var að ráðuneytismenn gætu kynnst því með eigin augum hvaða verkefni væru fyrirliggjandi í Flatey og hvar þeir gætu aðstoðað eyjaskeggja við uppbyggingu og hreinsun þar sem þess þyrfti með. Einnig tók Sigurgeir landfræðingur hnit af öllum húsum í Flatey.

Landbúnaðarráðuneytið hefur komið að nokkurri uppbyggingu vestur í Sölvadal og var hugmynd þeirra að þeir gætu komið og aðstoðað við knýjandi verkefni í Flatey. Gengið var um Flatey og mannvirki skoðuð svo sem bryggjurnar og byggingar sem þola enga bið að gengið verði í að lagfæra. Eftir gönguna í eyjunni okkar var ráðuneytismönnum nokkuð ljóst að verkefnin væru ærin og sammæltust menn um að fara að vinna að ákveðnum verkum eins og hreinsun eyjunnar, og að athuga með næstu skref hvað varðar byggingar sem eru illa á sig komnar og talið er að séu í ríkiseign.

